
Umsögn Skiptimyntar ehf (kt. 481014-0500), sem starfrækir skiptimarkaðinn https://isx.is/, 
veitir hér með umsögn um breytingar á lögum um aðgerðir gegn peningaþvætti og fjármögnun 
hryðjuverka, nr. 64/2009, með síðari breytingum (sýndarfé og stafræn veski).

148. löggjafarþing 2017-2018. 
Þingskjal 899 — 565. mál. Stjórnarfrumvarp.

Áður en fjallað verður um frumvarpið sjálft teljum við hjá Skiptimynt ehf. rétt að gera í örfáum 
orðum nokkra grein fyrir fyrirtæki okkar og rekstri, enda er um að ræða frumkvöðlafyrirtæki hér 
á landi á sviði rafmyntaviðskipta.

Áður en við hófumst handa við að kynna okkur þessa nýju tækni (blockchain) sem ryður sér til 
rúms um allan heim höfðum við samband við Ríkisskattstjóra, og rituðum bréf til Seðlabanka 
Íslands, Fjármálaeftirlitsins og Neytendastofu, þar sem við spurðum um lagalega stöðu rafmynta 
á Íslandi. Svörin sem við fengum voru á þá leið að rafmyntir og notkun þeirra væru lögleg á 
Íslandi, þar sem engin lög kvæðu á um annað og væri ekki háð leyfum eða heimildum 
viðkomandi stofnana. Skiptimynt ehf. er og var í góðri trú um að fyrirhuguð starfsemi lyti í öllu 
íslenskum lögum. Í kjölfarið hófum við hugbúnaðargerð og vinnu við að koma upp einu fyrsta 
íslenska sprotafyrirtækinu, sem sérhæfir sig í rafmyntum og hefur það að markmiði að auðvelda 
Íslendingum að hagnýta rafmyntir og blockchain tæknina.

Við hjá Skiptimynt ehf. fögnum því að löggjafinn ætlar að skýra lagaramma sem nær til 
rafmynta, en á sama tíma óttumst við að settar verða óþarflega íþyngjandi kvaðir á þau fyrirtæki, 
sem eru að reyna að skapa nýjan tækni á Íslandi og sem nýta rafmyntir og/eða blockchain tækni.

Lýsing á starfsemi Skiptimyntar ehf:
Starfsemi Skiptimyntar ehf. lýtur að því að reka vefsíðu -skiptimarkað- þar sem viðskiptavinum 
síðunnar gefst kostur á að eiga viðskipt með rafmyntir - setja inn sölutilboð og eða kauptilboð.

Áður en til viðskipta stofnast verða viðskiptavinir skiptimarkaðar Skiptimyntar ehf. á 
https://isx.is/ að auðkenna sig með rafrænum skilríkjum til að fá aðgang að skiptimarkaðinum.

https://isx.is/
https://isx.is/


Með þessu móti þekkjum við hjá Skiptimynt ehf. viðskiptavini okkar, kennitölu þeirra auk 
annarra upplýsinga sem koma fram við auðkenningu með rafrænum skilríkjum.

Mjög mikilvægt er að undirstrika að Skiptimynt ehf. tekur einungis við bankamillifærslum 
í íslenskum krónum frá íslenskum bönkum og sparisjóðum. Skiptimynt ehf. tekur ekki við 
reiðufé frá viðskiptavinum sínum enda er um vefsíðu að ræða. Með þessu móti hafa allir 
fjármunir, sem koma inn á bankareikninga Skiptimyntar ehf. farið í gegnum 
peningaþvættiseftirlit íslensku bankana.

Allar bankamillifærslur eiga uppruna sinn að rekja til íslensku bankanna og fara um 
millifærslukerfi Reiknistofu bankanna og koma þaðan með kennitölu sendanda. Starfsemi 
Skiptimyntar ehf. fellst í því parar saman kennitölu viðskiptavina (úr rafrænu skilríkjunum) og 
kennitölu sem fylgir með bankamillifærslunni til að auðkenna hver millifærði inn á reikning 
Skiptimyntar ehf. og í framhaldi eignast viðskiptavinurinn „ISK-inneign“ á https://isx.is/ en 
Skiptimynt ehf. á eignar og yfirráðarétt yfir krónum á bankareikningum sínum.

Þegar viðskiptavinur millifærir rafmynt inn á https://isx.is/ vitum við nákvæmlega hver það er 
sem millifærir inn á rafmyntareikning Skiptimyntar ehf, þar sem allir notendur eru auðkenndir 
með rafrænum skilríkjum. Við millifærslu rafmynta inn á veski Skiptimyntar ehf. eignast 
viðskiptavinurinn „inneign” t.d. BTC eða AUR en Skiptimynt ehf eignast fullan eignar og 
yfirráðarétt yfir rafmyntinni sem um ræðir.

Dæmi: Viðskiptavinur A selur öðrum viðskiptavini B t.d. „Bitcoin inneign” og öðlast þar með 
„ISK inneign' kaupandans. Skiptimynt ehf. er ekki kaupandi né seljandi rafmynta, heldur veitir 
þessum tveimur viðskiptavinum A og B möguleika á viðskiptum í netheimum, https://isx.is/, 
þar sem þeir geta átt viðskipti með inneignir sínar. Skiptimynt ehf. sér síðan um uppgjör þeirra á 
milli.

Seljandinn getur síðan tekið inneign sína út af markaðinum en til þess þarf hann að tilgreina 
bankareikning, tengdan hans eigin kennitölu, sem Skiptimynt ehf. fékk við auðkenningu hans 
með rafrænu skilríkjunum. Þannig er komið í veg fyrir að millifærslur af bankareikningum 
Skiptimyntar ehf. geti farið á einhvern annan en viðskiptavininn, sem auðkenndi sig með 
rafrænum skilríkjum í upphafi. Skiptimynt ehf. fer yfir úttektarbeiðnir tvisvar á dag og athugar 
hvort bankareikningar viðskiptavinarins passa við kennitöluna hans ellegar er ekki hægt að 
millifæra krónur milli bankareikninga á Íslandi.

Með þessu sjáum við ekki hvernig Skiptimynt ehf. eða viðskiptavinir Skiptimyntar ehf. 
gætu þvætt fé með því að millifæra „hreina” peninga frá sínum viðskiptabönkum inn á

bankareikning Skiptimyntar ehf. og svo millifærir Skiptimynt ehf. þessa sömu peninga yfir 
á íslenska bankareikninga, þeirra sem óskuðu eftir úttekt af skiptimarkaðnum.

Allar millifærslur peninga eru innan íslenska bankakerfisins (Reiknistofu Bankanna) og á 
bankareikningum hjá íslensku bönkunum, þ.e. í lokuðu kerfi.

Um rafmyntir og blockchain tæknina:
Einna helst langar okkur hjá Skiptimynt að benda á að rafmyntir eru og verða notaðar sem 
peningar, hugbúnaður og sem ný gagnagrunnstækni. Í framtíðinni sjáum við fyrir okkur að 
almenn fyrirtæki í iðnaði og þjónustu, stjórnsýsla sem og einstaklingar, sem þurfa að viðhalda 
sannanlegum rekjanleika á vörum, þjónustu og upplýsingum eða eiga milliliða laus rekjanleg 
viðskipti sín á milli munu hagnýta sér rafmyntir og blockchain tæknina.

Þessi nýja tækni mun í framtíðinni gera samfélaginu kleift að fjarlægja kostnaðarsama milliliði, 
sem hingað til hafa búið til traust í viðskiptum gegn gjaldi, með því að nýta blockchain tæknina í 
staðin. Blockchain tæknin býr yfir þeim kostum að enginn getur breytt eða falsað gögn á 
blockchain gagnagrunnum en allir geta lesið og haft eftirlit með þeim upplýsingum sem þar eru 
skráðar.

Þessi nýja tækni mun svo í fyllingu tímans gjörbreyta hvernig bankar munu starfa, með nýju 
peningakerfi rafmynta, þar sem bankar munu ekki geta margfaldað peningamagn í umferð á 
efnahagsreikningi sínum, með tilheyrandi gengisfellingum og verðbólgu. Eftirlitsstofnanir munu 
geta greint gögn allt frá bókhaldi yfir í peningalegar millifærslur á blockchain gagnagrunnum. 
Fólk mun persónuauðkenna sig á blockchain gagnagrunnum (IBM). Hlutabréfa- og 
skuldabréfamarkaðir (Nasdaq) munu taka upp skráningu fjármálagerninga á blockchain 
gagnagrunnum, til að auðvelda uppgjör viðskipta sem og auðvelda yfirsýn á eignarhaldi. Sama á 
við um aðrar eignaskráningar, t.d. fasteignaskrá (Bitfury). Kosningar á hluthafafundum sem og 
kosningar til þjóðþinga og sveitastjórna mun gerast á blockchain og kosningasvindl mun verða 
útilokað (Bitfury). Blockchain tæknin mun koma á fullkomnum rekjanleiki í sjávarútvegi og 
öðrum matvælaiðnaði sem og lyfjaiðnaði (IBM), þar sem margir milliliðir eru til staðar bæði í 
framleiðslu- og flutningaferlinu. Þetta mun tryggja áreiðanleika upplýsinga um gæði varnings og 
innihald með sannanlegum hætti neytendum og eftirlitsaðilum til hagbóta.

Síðast en ekki síst munu einstaklingar og fyrirtæki geta notað rafmyntir sem peninga, sem felur 
ekki í sér verðbólgu. Einn helsti kostur rafmynta er að kostnaður við millifærslur getur farið 
undir 1 kr og er ekki hlutfallslegur m.v. upphæð. Á sama tíma hleypur kostnaður vegna milliríkja 
viðskipta og greiðslukorta viðskipta á hundruðum eða þúsunda króna og er hlutfallslegur m.v. 
upphæð millifærslunnar. Farsími eða heimatölvan er í raun orðin að banka, sem getur geymt

inneignir og sinnt greiðslumiðlun. Einstaklingar og fyrirtæki geta því átt milliliðalaus viðskipti 
sín á milli með vörur og þjónustu og geta kosið hvort þau eigi í kostnaðarsömum viðskiptum við 
banka eða greiðslukortafyrirtæki.

Löggæsla og eftirlitsaðilar ættu ekki að kvíða þessari nýju tækni, þar sem rafmyntir eru margfalt 
rekjanlegri en reiðufé og með aukinni notkun mun auðkenning notenda batna með 
rekjanleikanum sem er innifalin í blockchain tækninni, sem er á bak við allar rafmyntirnar 
(Bitfury).

Almennt um frumvarpið:
Goldin er varhugur við að setja öll fyrirtæki í þessum málum undir sama hatt, þ.e. að allir verða 
eftirlitsskyldir og skráningarskyldir við það eitt að þjónusta, taka við eða meðhöndla rafmyntir.

Athygli nefndarinnar er vakin á því að breytingar á lögum um aðgerðir gegn peningaþvætti og 
fjármögnun hryðjuverka, ættu fyrst og fremst að beinast að fyrirtækjum sem taka við reiðufé, en 
ekki vefgáttum, sem geta ekki höndlað með reiðufé og notast einungis við bankainnistæður. 
Íslensku bankarnir sem eru eftirlitsskyldar stofnanir hafa þá þegar skoðað uppruna fjármunanna 
sem fara um reikningana þeirra m.t.t. peningaþvættis og fjármögnun hryðjuverka.

Við hjá Skiptimynt ehf gerum einnig athugasemdir við að þær fjárhagslegu kvaðir, sem fylgja 
því að vera skráningarskyldir hjá FME og að vera eftirlitsskyldur aðili. Þetta litla sprotafyrirtæki 
okkar Skiptimynt ehf mun sennilega ekki hafa burði til að greiða þann kostnað, sem þessu 
eftirliti fylgir og mun eflaust verða knúið til að hætta starfsemi sinni við þessa lagabreytingu. 
Skiptimynt ehf var með undir 2 milljónir í árstekjur 2017 og hefur ekki efni á að greiða 
starfsmönnum/eigendum laun fyrir vinnu sína. Hagnaður fyrirtækisins (án launakostnaðar) 2017 
var undir 250.000 kr. Við það eitt að verða eftirlitsskyldur og skráningarskyldur aðili mun 
fyrirtækið þurfa bæta við sig launuðum mannskap til að hlíta kröfum FME auk þess að greiða
700.000 kr vegna kostnaðar við opinbert eftirlit með fjármálastarfsemi sbr. lög nr. 99/199.

Ef svo fer að Skiptimynt ehf verði að hætta starfsemi vegna kostnaðar sem fylgir þessari 
lagasetningu munu íslenskir einstaklingar og fyrirtæki einfaldlega senda fjármuni á erlenda 
skiptimarkaði, sem búa ekki við sömu kvaðir eða eru með sterkari rekstrargrundvöll og versla 
þar með rafmyntir sínar.

Okkar tillaga til nefndarinnar er að bæta við grein í frumvarpið sem verndar sprota- og 
nýsköpunarfyrirtæki, sem hafa annaðhvort litla veltu, lágar tekjur, litla arðsemi eða fáa 
starfsmenn frá þeim kvöðum og kostnaði sem fylgir skráningar- og eftirlitsskyldu hjá FME.

http://bitfury.com/content/downloads/bitfury_white_paper_on_blockchain_auditability.pdf


Þessi lagabreyting getur einnig takmarkað mjög alla þá íslensku aðila sem hafa áhuga á 
nýsköpun á sviði hugbúnaðar og gagnagrunnstækni, þar sem samspil blockchain 
gagnagrunna og rafmynta er órjúfanlegt og í raun sami hluturinn.

Helst ætti löggjafinn að reyna að skapa lagaramma sem er hliðhollur rafmynta- og blockchain 
tækninni. Skýra ætti hvernig greiða eigi skatta af hagnaði vegna viðskipta með rafmyntir. 
Hvernig eigi að greiða skatta af hagaði vegna námugraftrar rafmynta. Skýra hvenær frumútgáfa 
rafmynta (Initial Coin Offering, ICO) falli undir verðbréfaútgáfu og lög um verðbréfaviðskipti 
og hvenær um er að ræða stafræn auðkenni (Utility token). Tryggja með lagasetningu rétt 
rafmyntafyrirtækja til að njóta bankaþjónustu, þannig að bankar geti ekki lokað einhliða á 
bankaviðskipti við rafmynta- og blockchain fyrirtæki, sem meðhöndla ekki reiðufé. Í framhaldi 
af slíkri heildstæðri lagasetning á þessu sviði munu erlend stórfyrirtæki á sviði rafmynta og 
blockchain leitast við að finna stað fyrir höfuðstöðvar sínar á Íslandi, þar sem löggjöf væri til 
staðar, væri skýr og ekki letjandi.

Umsögn um ákveðnar greinar lagafrumvarpsins:
1.gr.

Eins og áður gat er goldinn varhugur við að löggjafinn setji öll fyrirtæki í þessum iðnaði undir 
sama hatt, þ.e. „þjónustuveitendur sem bjóða upp á viðskipti milli sýndarfjár, rafeyris og 
gjaldmiðla”.

Það er eðlismunur á fyrirtæki eins og Skiptimynt ehf. og öðrum fyrirtækjum, þar sem Skiptimynt 
ehf. getur ekki tekið við reiðufé enda er um vefgátt að ræða. Fyrirtæki sem taka við reiðufé eru 
því í allt annarri stöðu m.t.t. peningaþvættis en Skiptimynt ehf. Allir fjármunir sem berast 
Skiptimynt ehf koma frá eftirlitsskyldum innlendum lánastofnunum, sem allar hafa þá þegar 
sinnt athugun á peningaþvætti og fjármögnun hryðjuverka.

Með því að setja alla „þjónustuveitendur stafrænna veskja” undir lög um peningaþvætti og 
fjármögnun hryðjuverka munu þessi lög, ef af verða óbreytt, algerlega lama öll sprotafyrirtæki 
sem ætla að hagnýta sér blockchain tæknina sem hugbúnað og eða gagnagrunnstækni, þar sem 
þessir aðilar munu þurfa að halda úti stafrænum veskjum fyrir þá aðila sem þau þjónusta.

Með breytingu á orðalagi í lagatextanum „þjónustuveitendur sem bjóða upp á viðskipti milli 
sýndarfjár, rafeyris og gjaldmiðla og þjónustuveitendur stafrænna veskja ” þannig að bætt 
yrði við „ ,sem jafnframt taka við og meðhöndla reiðufé. ” hlífir lagafrumvarpið 
hugbúnaðarfyrirtækjum sem ætla sér að hagnýta blockchain tæknina sem hugbúnað og eða 
gagnagrunnstækni auk þess að vernda fyrirtæki sem reiða sig einungis á rafeyrir og eða



bankainnistæður, sem þá þegar hefur farið í gegnum athugun á peningaþvætti og fjármögnun 
hryðjuverka.

2.gr.
11. tl. Notkun á orðinu „sýndarfé” : Bent er á að sýndarfé er umfangsmikil skilgreining. 
Skiptimynt ehf sinnir uppgjöri rafmynta og legg ég til að „rafmynt” sé skilgreint sem sýndarfé 
sem byggir á blockchain tækni, til að rugla ekki saman mjög víðri skilgreiningu sýndarfjár og 
svo þrengri skilgreiningu á rafmyntum.

Spyrja má hvort undir skilgreiningu á „sýndarfé” falli stafræn peningaleg verðmæti t.d. innan 
tölvuleikja og hugbúnaðar, vildarpunkta, stafrænar inneignarnótur í verslunum, aðgangseyrir að 
þjónustu t.d. sundlaugum/strætó. Hvað með réttindi hjá stéttarfélögum og lífeyrissjóðum, er það 
sýndarfé?

Falla þá tölvuleikja og hugbúnaðarfyrirtæki, öll fyriræki sem gefa út vildarpunkta, t.d. Icelandair, 
allar verslanir landsins sem gefa út stafrænar inneignanótur sem og stéttarfélög undir löggjöf um 
peningaþvætti og fjármögnun hryðjuverka. Þessi fyrirtæki og stofnanir skipta nú þegar á 
sýndarfé, gjaldmiðlum og rafeyrir? Þessi fyrirtækin og stofnanir eru einnig þjónusuaðilar þeirra 
stafrænu veskja sýndarfjárs, sem þau gefa út og eða þjónusta.

12. tl. Vakin er athygli á því að „gjaldmiðill” er hér skilgreindur í lögum á annan hátt 
„gjaldeyrir” skv. lögum um gjaldeyrismál nr. 87/1992:

„Innlendur gjaldeyrir merkir íslenska peningaseðla, slegna peninga, tékka og aðrar 
ávísanir, víxla og önnur greiðslufyrirmæli sem hljóða upp á greiðslu í íslenskum krónum, 
minnispeninga, gull, silfur og aðra dýra málma ef þeir eru notaðir sem gjaldmiðill í 
viðskiptum hér á landi.

Erlendur gjaldeyrir merkir erlenda peningaseðla, slegna peninga, tékka og aðrar ávísanir, 
víxla og önnur greiðslufyrirmæli sem hljóða upp á greiðslu í erlendri mynt, 
minnispeninga, gull, silfur og aðra dýra málma ef þeir eru notaðir sem gjaldmiðill í 
viðskiptum erlendis. “

Af skilgreiningunni á „gjaldmiðli” í þessu frumvarpinu fellur „gjaldmiðill” undir skilgreiningu á 
„gjaldeyrir” skv. lögum um gjaldeyrismál nr. 87/1992, þar sem um er að ræða íslenska 
peningaseðla og slegna peninga.

4gr.
Sjá svar mitt við 1. gr. hér að ofan.



5.gr.
Sjá svar mitt við 1. gr. hér að ofan.

7.gr.
Sjá svar mitt við 1. gr. hér að ofan.

Með því að setja nýsköpunar- og sprotafyrirtæki eins og Skiptimynt ehf, skv óbreyttir 
skilgreiningu: „þjónustuveitendur sem bjóða upp á viðskipti milli sýndarfjár, rafeyris og 
gjaldmiðla og þjónustuveitendur stafrænna veskja”, undir lög um greiðslu kostnaðar við 
opinbert eftirlit með fjármálastarfsemi, nr. 99/1999 stefnir það efnahag fyrirtækisins og slíkra 
sprotafyrirtækja í voða. Auk þess lamar skilgreiningin öll sprotafyrirtæki sem ætla að hagnýta sér 
blockchain tæknina sem hugbúnað og eða gagnagrunnstækni, þar sem þessir aðilar munu þurfa 
að halda úti stafrænum veskjum fyrir þá aðila sem þau þjónusta.

Við mælumst til að einhver aðlögun verði á þessu gjaldi og að sprota- og nýsköpunarfyrirtæki 
sem hafa veltu undir ákv. viðmiðum, tekjur undir ákv. viðmiðum, hagnað undir ákv. viðmiðum 
eða fjölda starfsmana undir ákv. viðmiðum verði undanskyldir þessari gjaldheimtu.

NB. Skiptimynt ehf var með undir 2 milljónir í árstekjur 2017 og hefur ekki efni á að greiða 
starfsmönnum/eigendum laun. Hagnaður fyrirtækisins (án launakostnaðar) 2017 var undir
250.000 kr.

Að lokum:
Ef nefndin óskar munum ég glaður koma og ræða við nefndina og svara spurningum um 
rafmyntir, gefa umsögn um þessa löggjöf og hvaða aðra löggjöf æskilegt væri að setja um 
rafmyntir og blockchain tæknina.

Hlynur Þór Björnsson 
Framkvæmdastjóri Skiptimyntar ehf


